
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
শ্রেষ্ঠ ভিক্ষা






বাতায়ন খুলে যায় ঘরে ঘরে,

ঘুম-ভাঙা আঁখি ফুটে থরে থরে

অন্ধকার পথ কৌতুহল ভরে
নেহারি’।

“জাগ ভিক্ষা দাও!” সবে ডাকি ডাকি,

সুপ্ত সৌধে তুলি নিদ্রাহীন আঁখি,

শূন্য রাজবাটে চলেছে একাকী
ভিখারী।

ফেলি দিল পথে বণিক-ধনিকা

মুঠি মুঠি তুলি রতন-কণিকা,

কেহ কণ্ঠহার, মাথার মণিকা
কেহ গো!

ধনী স্বর্ণ আনে থালি পূরে পূরে,

সাধু নাহি চাহে, পড়ে’ থাকে দূরে,

ভিক্ষু কহে—“ভিক্ষা আমার প্রভুরে
দেহ গো!”

বসনে ভূষণে ঢাকি গেল ধূলি,

কনকে রতনে খেলিল বিজুলী,

সন্ন্যাসী ফুকারে ল’য়ে শূন্য ঝুলি
সঘনে;–

	        এই পাতাটি অন্য কোনো ভাষায় উপলব্ধ নয়।

